
        
            
                
            
        

    
	Ж. БОЛД-ЭРДЭНЭ

	 

	ГОО МАРАЛ

	 

	“Улсын хэвлэлийн газар” Улаанбаатар хотноо 1991 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРИУН СЭТГЭЛИЙН НАЙРАГ

	 

	Зөвлөлтийн яруу найрагт 1960-аад оны эхээр «Намуун уянга»-ынхан гэдэг нэр томьёолол бий болж, тэд Е. Евтушенко, Р. Рождественский, А. Вознесенский, Б. Ахмадулина нар шиг шуугиан дэгдээж гарч ирээгүй ч, хүн ардын сэтгэл зүрхийг чимээгүйхэн эзэгнэж, нэгийг ухааруулсаар өнөөг хүрч ирсэн юм. Одоо 50 гаруй настай тэр үеийнхний гол төлөөлөгчид нь Н. Рубцов, Г. Горбовский, Э. Белашов, А. Просалов, А. Передреев, Ю. Кузнецов, О. Чухонцев нар юм.

	Тэд амьдралын дотоод аязыг олж сонсохыг хэчнээн, аниргүйн аялгуунд хүрэхийг эрмэлзэж байв. Ийм аяс манай яруу найрагт ч ажиглагдаж буй бөгөөд тийм шүлэгтэй хүний нэг нь Ж. Болд-Эрдэнэ юм. Ялимгүй бодлогоширсон, гэгээн мөрөөдөл, гуниг сэлт хосолсон өвөрмөц шүлгүүдээ барьсаар 1986 оны зун ирж байсан тэр хүү, эдүгээ нэгэнт уншигчдын танил болжээ.

	Ж. Болд-Эрдэнэ Дүрслэх урлагийн дунд сургууль төгсөж, зураачийн мэргэжилтэй болсон бөгөөд, Дарханы театрт ажиллаж, одоо ЗХУ-ын Ленинград хотноо Театр урлагийн дээд сургуульд сурч байна. Өрнө дахины соёлын нандин эрдэнэ энэ хот Пушкин, Достоевский, Блок, Анна Ахматова зэрэг оросын соёлын сувд болсон хүмүүстэй салшгүй холбоотой, гудамж, байшин, зам бүхэн нь яруу найргийн мөр бадаг лугаа адил билээ. Түүний авьяастай гэдгийг судлаач шүүмжлэгчид хийгээд зохиолч уран бүтээлчид хүлээн зөвшөөрч одоо гагцхүү, өөрийгөө бүрэн дүүрэн илэрхийлсэн жинтэй бүтээлийг нь хүлээж байна. Энэ хотод манай утга зохиолын гэрэлд одод Д. Нацагдорж,  Б. Ренчин, Ц. Дамдинсүрэн нарын зэрэг олон хүн суралцаж байсан юм. Энэ бүхэн нь жирийн нэг явдал биш, тэр тусмаа зөн совин, бэлгэдэлд итгэдэг монголчуудын хувьд үнэ, цэнтэй ойлголт юм.

	Ариун гэгээн хүмүүсийн амьдарч, бодож, сэтгэж явсан газраар явна гэдэг ч учир утгатай. Ж. Болд-Эрдэнэ тэндээс «Хээрийн галуу нисэн үл хүрэх газраас, хүний хүү эрдэнэ өвөрлөн ирнэ» гэж их Нацагдоржийн хэлсэн ёсоор одсон тул бид түүнээс хүсэн хүлээх юм их ээ!

	Түүний өвөртөлж ирэх эрдэнэ нь нандин сайхан яруу найраг байх учиртай, Ж. Болд-Эрдэнийн шүлгүүдэд ариун сэтгэл, эмзэг мэдрэмтгий чанар, зураглал, өөдрөг санаа дүүрэн юм. Түүний нэг шүлэгт «Шүүдэр тээсэн өвс эхийн зовлон эдэлж» гэсэн мөр бий. Ганцхан энэ мөрнөөс л эмзэглэл, ертөнц дахиныг сэрж мэдрэх, гэгээн гуниг мэдэгднэм. Түүний шүлэгт сүржигнэсэн, үгээр тоглосон юм үгүй нь сайшаалтай. Харин хөгжим, хэмнэлийг улам төгс төгөлдөр болгож, дорнын яруу найргийн нандин өвд гүнзгийрэн нэвтрэх хэрэгтэй юм.

	 

	Зуны шөнийн зүүдээ томж, ганцхан шүлэг биччихээд

	Зуун жилийн цаана намайг хүлээх нэг л хүнд бэлэглэх сэн!... 

	 

	гэсэн мөрүүдээс яруу найрагчийн чин эрмэлзэл, халуун сэтгэлийг уншигч авхай ойлгох буй заа.

	«Салхины гэгээ» хэмээх бүлэг шүлэгт эх нутаг, түүх соёл, эцэг дээдсээрээ бахархах сэтгэл, эрт эдүгээгийн тухай санаашрал, гуниг шимшрэл, өөдрөг үзэл цөм хослон найрсаж байна.

	Санаа зөв бол заяа зөв гэсэн үг бий. Бие, хэл, сэтгэл зөв яваа цагт авьяасын гал бадрах учиртай. Ж. Болд-Эрдэнийн яруу найргийг өнөө дүгнэж хэлэх эрт ч, сайн санаа, сайхан сэтгэл мөр бүхнээс нь нэвт гэрэлтэж буй учир зорьсондоо хүрнэ гэдэгт нь итгэнэм.

	Гагцхүү дорнын нэгэн их шүлэгчийн шавь нартаа хэлсэн ёсоор «Намайг бүү дуурай, тэгвэл нэгэн алимыг хоёр талаас нь хазсантай адил» хэмээснийг сануулж, энэ ертөнцийн мэргэд найрагчдын хэнээс ч суралцаж болно, гагцхүү, дуурайх аюулаас ямагт зайлсхийж, зөвхөн Болд-Эрдэнэ л бичих, өөр хэн ч үл бүтээх найраг бүтээгээсэй гэж хүснэм. Эх орныхоо яруу найрагт «Намуун уянга»-ын чиглэлийг улам гүнзгийрүүлж, баяжуулах аваас эрдмийн аяны дөрөөнд өргөж мордуулсан олныхоо ачийг түүгээр хариулна.

	Шуугиант хорь дугаар зуунд, элдэв техник чих дөжрөөсөн энэ эринд хүмүүс сэтгэл амраах зөөлөн аялгуу, хээр талын салхины шивнээ, горхины хоржигноо, өвс ногооны сэрчигнээд илүү дотносож байна. Хүн төрөлхтөн гадаад ертөнцийг бус, дотоод сэтгэлээ танин мэдэхийг илүү эрмэлзэж байна. Энэ нь гэгээрэх, үнэнд хүрэх хүсэл бөгөөд, танин мэдэх, энэрэн хайрлах, хүлцэн тэвчих, бусдын төлөө зовох, буян үйлдэх сэтгэл юм.

	Тийм л замаар явж сэтгэлээ улам ариусган, шүүдрийн дусал мэт тунгалаг найраг бүтээж, эх болсон түмэндээ өргөвөл юу санасан есөн хүсэл чинь сэтгэлчлэн бүтнэ гэдгийг уран зохиолын их замд дагуулж гарсан, сайн дүү, сайхан шавьдаа сануулъя!

	Ерөөл буян, өлзий хишиг орших болтугай!

	Сайн үйлс дэлгэртүгэй!

	 

	Очирбатын Дашбалбар 

	1989. 10. 30

	 


* * * Алсыг зорьсон толгодын...

	 

	Алсыг зорьсон толгодын дэл-зам дээр

	Аавынхаа томдсон дээлийг өмсчхөөд

	Урсан өнгөрөх тэнэмэл салхинд шавхуурдуулан

	Уужим талыг би ширтэн зогсож байна

	Тэнгэрийн хаяатай ханьсан цэнхэрлэх тал

	Тэртээ алсад хязгааргүй цэлийж

	Тээр тэнд миний мөрөөдөл болсон номин уулс даллаж

	Тэнгэрийн гүнээс сансрын тоо, салхи адил амтагдана

	Улбаа замын аль нэгэн ороолдоон дээр

	Учрал хагацлын аль нь болохыг мэдэхгүй

	Тоос дэгдэж байна

	Алсыг ширтэж, ниссэн бодлоо цуглуулахуй

	Аавын гэр, ээжийн хайр бодогдоно

	Арагшаа хоргодовч, урдаас минь хүсэл татна

	Ай, энэ л талд миний зай байна даа...

	Би, нар зөв гурав тойрлоо...!

	 

	1985.9.14

	 


* * * Ардаг багахан үрээг...

	 

	Ардаг багахан үрээг

	Аргамжаар тогтоож болно

	Амраг жаахан бүсгүйг

	Хайраар тогтоож болно

	 

	Зүсэр зүсэр орох

	Бороог харин яах вэ?

	Зүүд нойрт ч санагдах

	Нутаг усаа яах вэ?

	 

	Орон дэлхий уудам ч

	Төрөлх нутаг ганцхан

	Охид хүүхнүүд олон ч

	Төгөлдөр чи минь ганцхан      

	 

	Мөнх цастай ууланд

	Хавар ирлээ ч ижилхэн

	Мөнхөд орших нутагтаа бол

	Жаргаж гуньсан ч адилхан

	 

	1988.9.26

	 


* * * Бор борхон шувууд...

	 

	Бор борхон шувууд хормой шүргэж

	Борлог морь хазаар даран сайварлана

	Бүдэг бүдэгхэн давлахдаа талын давлагаа

	Бүгээн адууг хярын эхээр хөвүүлнэ

	 

	Цар цар дуун нэгэн найрал үүсгэж

	Царцаахайн дуу төмөр дөрөөнд царгина

	Цаг ирэх одох болоод улирлын тухайд

	Цагаан тал нэг нэгээр өгүүлнэ

	 

	Сэр сэр намирах талын шар салхинд

	Шивээн толгой намис намис долгилно

	Эртний хүнийг орлосон босоо чулууны оройд

	Эргэлдэн буугаад элээ, буурал өдөө сэгсэрнэ

	 

	Газар холын хаяа уруу сульданги ширтэж

	Гань гансралд автан бөвийж суугаа

	Өвгөн шувуу эртний талаа бүртгэх нь

	Өр нимгэн хэнд ч гуниг төрүүлэх ажаамуу.

	 

	1987.11.11

	 


* * * Алс холдох тусам...

	 

	Алс холдох тусам гүн хөхөмдөгт умбаж

	Аниргүй том сар тэнгэрийг цагаан гэгээгээр сүлнэ

	Энд тэндгүй бухалдсан өвс торойж

	Эрт багын зураг сэтгэл эзэмдэнэ

	Шүд ташим хүйтэн булаг чимээгүйхэн хоржигнож

	Ширэг өвс морьдын шүдэнд тасчигдана

	Эжий гучин хэдтэйхэн ус аван гунхсаар

	Энэ булгийн усанд нүүрээ тольдон суудаг сан

	Өнөөдөр гэтэл би хорь шахчихсан

	Өр зүрхэндээ хөнгөн гуниг тээчихсэн

	Салаа замын эрхээр алс нутгаас

	Саруул талдаа хаа нэгхэн зүүд нойртоо л ирэх юм даа

	Уйлмаар ч санагдаж, булгийн тогооноос чулуу авахад 

	Усанд яваад удаж болохгүй, тэгвэл сар аваад явчихна гэж

	Урд гэрээс эжий дуудах ч шиг

	Тэгмэгц нь би босон харайж

	Тэргэл сарыг хардан харлаа

	 

	1985.12.1

	 


* * * Дусал дуслаар шиврэх...

	 

	Дусал дуслаар шиврэх борооны үзүүрт

	Дулаан хүйтэн хоёр орчилдоно

	Уйлагнах тэнгэрийн үүлэн цаана

	Улаан нарны бүдэг гэгээ бүрэлзэнэ

	Эгшиг дуунд минь яльгүй гуниг гэгэлзэхэд

	Ээжийн минь үснээс нэг нь цагаарна

	 

	1985.8.28

	 


* * * Сумын тавин нэг...

	 

	Сумын тавин нэг аймаг руу, хүүхдүүд аваад явах нь гэж

	Тураг сонсмогц эжий минь, сууж гарах нь олширдог сон

	Нүдэнд нь нулимс гүйлгэнэж

	Нүгэл ч байгаа даа гэж ханцуйгаа норгож

	Энэ жилийн намар даанч богинохон юмаа гэж

	Эргэх улирлыг өөртөө үддэг сэн

	Сэтгэлээрээ сүлсэн цайгаа өглөө өглөөнөөс эрт чанаж

	Сөл тасраагүй өвсийг шарласанд тооцож

	Тохойт нуурын шувуудыг үүрээр тоолох нь шахуу

	Торолзох өдөр хоногууд нэн түргэнийг гайхдаг сан

	Аав дуугүйхэн мод толгойгоо түрийндээ балбаж,

	Аргагүй л нас дарж байна даа, хөгшин бид хоёрыг...

	Ах, эгч нар чинь ч ингээд л явдаг

	Аймгаас хотод очоод л суучихдаг

	Суралгүй л яах вэ, сурах ч ёстой!

	Сургахыг ч бас л сурах хэрэгтэй!

	Насны алба шиг заавал хаах ёстой юм байх даа!

	Нам засаг, хөгшин надаас дордов л гэж дээ!

	Хүү минь, аав нь хониндоо мордъё оо!

	Хэд хоног амраад яв! гээд гарахад нь

	Нулимсаа би ээжид үзүүлэлгүй арчдаг ч

	Нууртаа хоргодох шувуудын ганганаанд

	Сэтгэлээрээ ижилснэм,

	Нутгийн бор толгод, аав, эжий минь дээ!...

	 

	1986.4.29

	 


* * * Үүрээр орчлонд ирсэн...

	 

	Үүрээр орчлонд ирсэн шигээ хөл нүцгэн

	Өвсний шүүдэр гишгэлэн, булаг дээр очлоо

	Үрчлээт хөрсний мянган давхаргын шим

	Өлмий дороос боргилон, боргилон ундарсаар....

	 

	Тэнгэрийн гоо охин тэртээгээс

	Тэнд нүүрээ тольдохыг харлаа

	Газрын хөвүүн, тэнгэрийн гоо охидыг

	Ганцхан удаа хардаг юм гэнэ лээ.

	 

	Нарнаар аргалын утаа үнэрлэж

	Навч цэцэгсийн дундуур алхаж явахдаа

	Цэцэг бүхний тоогоор сайн үйл хийвэл

	Чинийх болно доо! гэж шивнэхийг сонслоо.

	 

	Тэнгэрийн гоо охин тэртээгээс

	Тэнд нууцаа шивнэхийг сонслоо

	Газрын хөвүүн, тэнгэрийн гоо охидыг

	Ганцхан удаа сонсдог юм гэнэ лээ.

	 

	Сарнаар тооно дээрээ асгарах

	Сая живаа оддын гэгээнд зүүрмэглэхдээ

	Сайхан сэтгэлт эжий минь нэгэн цагт

	Санашгүй өндрөөс ирж дээ гэж мэдлээ.

	 

	Тэнгэрийн гоо охин эгчдээ

	Тэртээгээс дуугаа дуулахыг сонслоо.

	Газрын хөвүүн тэнгэрийн гоо охидыг

	Ганцхан насаараа хайрлах учиртай юм гэнэ лээ.

	 

	1987.3.17

	 


* * * Амны эхэн булаг...

	 

	Амны эхэн булаг дээр өглөө бүр

	Аянч шувуу буув уу! гэлтэй харагдаж

	Айлын маань айлд холоос буусан бэр

	Асгарах гэзгээ сүлжиж зогсох нь содон сон.

	 

	Хуримын маргааш зангидсан цагаан алчуур нь

	Хунгийн даль шиг дэрвэж буй нь сайхан сан.

	Алдуул хайж тэдний голоор буухдаа

	Анзаарсангүй ээ! гэж ах нар амаа барьдаг сан

	 

	Дуу шуутай дөч эргэм насны шар хүн

	Дурлал Шарав гуайн гэргий, манай голын бэр

	Шинэ дээлийн суганы нууцхан ханзархай

	Цэрэгт насаа нэмээд явсан бас нэгний шалтаг

	 

	Эмнэг үгүй манай голынхны тэр жил

	Эгч нарыг нууцхан атаархуулсан шинэ бэр

	Анхны хайрын зөн авчирсан-хун шувуу

	Айлын маань айлд холоос буусан Дэлгэрмаа

	 

	Хуримын маргааш зангидсан цагаан алчуур нь

	Хунгийн даль шиг дэрвэж буй нь сайхан сан

	Алдуул хайж тэдний голоор буухдаа

	Анзаарсангүй ээ! гэж ах нар амаа барьдаг сан

	Амны эхэн булаг дээр өглөө бүр

	 

	Аянч шувуу буув уу! гэлтэй харагдаж

	Айлын маань айлд холоос буусан бэр

	Асгарах гэзгээ сүлжиж зогсох нь содон сон

	 

	1987.11.13

	 


* * * Үүрийн цолмон тэртээд...

	 

	Үүрийн цолмон тэртээд гялалзана

	Үүдэнд хэнз ишиг бүрээс зулгаана

	Өлзий усанд явангаа үргээнэ

	Өмссөн дээл нь даанч сайхан зохино

	Өглөөний сэрүүнд жиндэх вий гэж би бодно

	 

	Галаа түлээд ээж цайгаа чанана

	Гадаа үхэр мөөрөх нь дуулдана

	Ганболд оо! дүүгээ сэрээ! гэж аав хэлнэ

	Гар дах ногтоо өгч, мориндоо явуулна

	Ганц нэгхэн хөхөө донгодох нь сонстоно

	 

	Зүүдлээд юм яриад л байсан гэж ээж хэлнэ

	Зүгээр байгаа гэж аав цай оочлонгоо асууна

	Зөөлхөн, духан дээр дарж үзнэ

	Зүгээр байна аа, миний хүү босоорой! гэнэ

	Зөндөө том болж шүү, Өлзий гэж ээжид ярина

	 

	Ээж над уруу сэмхэн харна

	Ичээд би бушуухан гарна

	Энгэрийн товчоо товчилж нүдээ нухна

	Энэ хоёр гэсэн үгс чих дэлсэнэ

	Үүнийг юунд тоов гэж дээ! гэж аав намайг голно

	 

	Өлзий хувин бариад саальдаа гарна

	Өдий том болчхоод нүдээ нухаад л гэж шоолно

	Өглөө эрт босож байгаач гэж хэлнэ

	Үл ялиг инээмсэглээд зэл рүү гунхана

	Үүд рүү хараад би араас нь очно

	 

	Наадамд хамт очсоноо санана

	Намар явахаар нь яана даа! гэж гунина

	Надад захиа бичих болов уу? гэж зовнино

	Насаар хоёр дүү гэдгээ тас нууна

	Найзууд хэлчих вий гэж сэрэмжилнэ

	Хажууд нь очсоноо гэнэт мэдэгдэнэ

	Харц тулгарч инээмсэглэцгээнэ

	Хацар дээр чинь юм наалдчихаж гээд гараа хүргэхэд

	Хамаг бие шатчих шиг л болно

	Өлзий...

	 

	1987.3.16

	 


* * * Хан Хэнтийн цармаас...

	 

	Хан Хэнтийн цармаас

	Бугын дуудлага сонсогдоод

	Халуун дэрний зүүдэнд

	Чиний нүд тормолзоод

	Тооноор тусах саран

	Сүү шиг асгарч өрөмтөөд

	Тохиох Гурван-Марал

	Шоолоод байх шиг ирмэлцээд

	Намрын шөнийн сэрүүнд

	Чамайг бодох сайхан байж

	Нарийн хээр минь уяан дээр

	Аяар аяархан үүрсээд байж

	Хайрлан хайрлан саналаа ч

	Мордоод очихын зүрхгүй байж

	Хадамд гарсан хойно чинь л

	Ингэж учрах зурагтай байж,

	 

	1988.9.23

	 


* * * Энгийн нэгэн бог өвс...

	 

	Энгийн нэгэн бог өвс

	Тэнгэрийн одонд дурлаж гэнэ

	Эрхсийн тэр үзэсгэлэнд

	Хүсэл сэтгэлээ алдаж гэнэ.

	 

	Од одныхоо амьдралаар...

	Өвс өвснийхөө амьдралаар...

	Олон олон жил өнгөрсөн ч

	Үнэнч дурласан хэвээр байжээ.

	 

	Хахир өвлийн цасан дороос

	Хайртаа санаашран гуньдаг байжээ.

	Харин өнөөх үзэсгэлэнт од нь

	Хавьтсан ойртсонтойгоо жаргадаг байжээ.

	 

	Өнгө гэрлээрээ од гайхуулж

	Үдшийн тэнгэртээ цэнгэдэг байжээ

	Олон олон од гаригтай

	Орой өглөөгүй наргидаг байжээ.

	 

	Газрын өвсийг нэгээхэн ч харсангүй

	Ганган сарнайд л мишээдэг байжээ.

	Өнгө үзэмж бэл дэнчинг л

	Өнөөх од нь ивээдэг байжээ.

	 

	Хөөр хөгжөөн янагийн цэнгээнд

	Хөөрхий бог хатаж шаналаад

	Сарны доорх мөнгөн хорвоогийн

	Савгүй мунхгийг зүхдэг болжээ.

	 

	Өнгө зүс нь гундан гундсаар

	Өнөөх од тэнгэрээс унажээ.

	Энхрийлж түүнийг тэврэх хүсэлт ч

	Эгэлхэн богоос өөр байсангүй.

	 


* * * Чанагш юм бүхэн...

	 

	Чанагш юм бүхэн улирч одно

	Цавцайх үүлс морин харгуйгаар зуларч одно,

	Цагаан уул-цэцэг хээрийн салхинд сэмэрч одно

	Чанагш юм бүхэн улирч одно

	 

	Нарыг зүглэсэн түм түмэн усны-модон хорхой

	Навчилж өөрчлөгдөхөд ой шугуй гэж нэрлэнэ

	Намрын царамд зогсох Марал бугын нүдэнд

	Магадгүй ямархан гунигаар нулимс цийлэлзэнэ

	 

	Ирэх өдөр хоногууд өнгөрч одно

	Эжий минь талын хаяа уруу алсарч одно

	Эцэг минь зоримоглон шийдээд хальж одно

	Ирэх өдөр хоногууд өнгөрч одно.

	

	Ээжийн загсаасан өрөм шиг шаргал саран

	Энгэр тойрмын хоромсоготой сум шиг хэдэн зэгсэнд хононо

	Эргийн хайргаа зөөлөн зөөлөн илбэж

	Эртний домгоо Хэрлэн мөрөн минь шивнэнэ

	 

	Чанагш юм бүхэн улирч одно

	Цасан ширхгүүд одны гялгараас чимхэж одно

	Чамайг гэсэн хайр минь цагийн эрхээр бүдгэрч одно

	Чанагш юм бүхэн улирч одно.

	 

	1988.9.6

	 


* * * Тэнгэрийн одод газарт...

	 

	Д. А-д

	 

	Тэнгэрийн одод газарт нуурламуу, гэлтэй

	Тэр өглөөний мөнгөн шүүдэрт цагаар

	Уулс уулууд үзүүр нийлүүлж шигтгэсэн

	Ус усны охь, дарсан булгийн тархин дээр

	Би анх чамайгаа харсан!

	Жигүүрт богширго нойрyоос салаагүй цурам цагт

	Жил жилийн намарт ховор тохиох цалин мөнгөн өглөө

	Дүнсгэр хөвчөөс эхэлж дуугарсан хөхөөний дуу сонсогдоогүй байхад

	Дүгрэг сарны мэлмий бие, тэнгэртээ уусаагүй байхад

	Би анх чамайгаа харсан!

	Өвс ногоог сэрээхгүй гэсэн шиг өлмийлж гишгээд

	Өөрийг минь хараагүй болохоор энгэр задгайлж

	Сайхан үсэндээ усан сондор хүйтэн булгаас зүүхэд

	Саруул өглөө дуусашгүй эхэлж, хөхөө донгодсон!

	Үлгэрийн дагина шиг гоо төрсөн цогцсоороо

	Үүрийн цолмон та хоёр тэнгэр газартаа хосгүй еэ!

	Санааны орчлонд анхны хайрыг авчирсан

	Саруул талын тэр нэгэн үүрийг мартахын учиргүй еэ!

	 

	1989.8.27

	 


 

	* * * Үзэсгэлэн гоогийн өмнө...

	 

	Үзэсгэлэн гоогийн өмнө би бардам байж чаддаггүй

	Үг дуугүйгээр ширтэн, бишрэл төрж

	Хачин намуухнаар тэнгэрлэг хүслэнд автаж

	Харцаараа би бүхий орчинд баярладаг

	 

	Унтаж байгаа шөнийн ахуйд цор ганцаараа

	Улирлын түрүүч нялх ногооны чимээ чагнан

	Шүүдэр адил шөнийн оддыг харцаараа хэлхэж

	Шүлэг дуу шиг чиний тухай бодолд автана

	 

	Тавилан зохицсон хос од тэртээд гялалзаж

	Ташир зурвасаар хэнийх ч билээ нэг нь харваж

	Зүүдний нугад чиний бүжих сэтгэл булаан

	Зөн хүслийн шидэт алчуураар намайг хулдана.

	 

	Агшнаа согтоох энэ л хоромд үгээ хэлээд

	Амтат зүүдэнд чинь хормын зуурт харваж

	Тэнгэрлэг хүслэн надад нэгнээ аз тохиож

	Тэвэрт чинь би шөнийн турш жаргах сан

	 

	Үүрийн цолмон тэгээд бидэн хамгаас түрүүн харж

	Өлмий дороос маань нялх ногоо цухуйна

	Хайртай! гэж чи надад аяархан шивнэхэд

	Хавь орчин бүгдээрээ сонсож, алтан гургалдай дуулна

	 

	Үзэсгэлэн гоогийн өмнө би бардам байж чаддаггүй

	Үг дуугүйгээр ширтэн, бишрэл төрж

	Хачин намуухнаар тэнгэрлэг хүслэнд автаж

	Харцаараа би бүхий орчинд баярладаг

	 

	Царай торх минь харагдахгүй гэлээ ч

	Чамтай би үргэлж хамт байгаа шүү!

	Өглөөний нарны гэгээн туяанд би байгаа

	Үүрийн өмнөх зүүдийг чинь манаж байгаа

	 

	Үдшийн сарны цагаан бороонд ч бас байгаа

	Үргэлж би чамтай хамт байгаа шүү!

	Үгийг минь сонсохгүй гэлээ ч

	Үргэлж би чамтайгаа ярьж байгаа шүү!

	 

	Хаврын цөөрөм, сарны тухай

	Хайр хүсэл, мөрөөдлийнхөө тухай

	Үлэмжийн энэ орчлонгийн тухай

	Үргэлж би чамтайгаа ярьж байгаа шүү!

	 

	Хавь орчин бүгдийн харцан дундаас

	Хамгаас нандинаар би чамд дурладаг шүү!

	Баярлахад чинь хамт баярлаж

	Уйтгарлахад чинь хамт уйтгарлаж

	 

	Өөрийг чинь салхи борооноос ч нөмөрлөмөөр...

	Үлэмжийн хайраар би чамайг хайрладаг шүү!

	Царай төрх минь харагдахгүй гэлээ ч

	Чамтай би үргэлж хамт байгаа шүү!

	 

	1987.5.9

	 


* * * Цаг хугацааг надаас...

	 

	Цаг хугацааг надаас анирдан нуух гэж

	Цагаан цасан аажуухан лавсана

	Тэртээ тэнгэрийн охид оддоос

	Тэднээр захиа дайлгасан мэт би ширтэнэ

	Аяархан шүхэрлэн буух охидын нулимс

	Асар холын замдаа цасан болдог гэнэм

	Цагаахан тэр дуслууд зөөлхөн ниссээр

	Чамайг минь өвч мөнгөлөн гоёжээ...

	Одод охидын нулимс миний цэцэгт шингэжээ

	Одоо чи минь инээвэл, улирал солигдлоо шүү, хайрт минь!

	 

	1986.11.8

	 


* * * Баярлалаа! Ирж байгаарай...

	 

	Баярлалаа! Ирж байгаарай

	Өөгүй товчхон энэ гурван үг

	Өөрийг минь хэчнээн догдлуулдаг байлаа

	Чамайг хүргэж өгсөн үдшүүд

	Чанх дээр гэрэлтэх одод

	Замын хажуугийн гэрэл зарлал

	Цөмийг нь тодхон санаж байна

	Дуугүйхэн харцаараа хайрлаж явсан өдрүүдээ

	Дурлал гэвэл, би мөн ч олон дурласан даа!

	 


* * * Ахиад чи бидэн...

	 

	Ахиад чи бидэн хоёр уулзсангүй...

	Дурсах бүр л чиний төрх харагдаж

	Дуугүйхэн харцаар хэчнээн ч олныг ярилцав даа!

	Харагдах тоолон сүүлчийн уулзсан төрхөөрөө

	Харамсах ч биш, тайтгарах бүр ч биш

	Урьдын удаан үерхлийн наагуур

	Урьтаж харагдах сүүлчийн уулзалт бүдгэрсэнгүй

	Ахиад чи бидэн хоёр уулзсангүй...

	Ам дамжсан цуу үгс намжсан хойно

	Амрагтаа чи гэргий нь болоод очсон хойно

	Хүүхэд байж дээ! гэж гунигтайхан хэлсэн

	Хүйтэн салхитай тэр өдрийг сэтгэлд хадаж

	Арван хоёрдугаар сарын шаргал цас

	Ахиад хоёр бударлаа...

	 

	1987.12.3

	 


* * * Хэлэх үгээ бардам...

	 

	Хэлэх үгээ бардам зангаар цагдсаар

	Хэн хэндээ тэр хоёр сэтгэлээ нээсэнгүй

	Агуу их нэгэн дурлалыг унтраасандаа

	Амьдралын өмнө буруутай гэдгээ ч мэдсэнгүй.

	 


* * * Хайр сэтгэлд хэтэрхий...

	 

	Хайр сэтгэлд хэтэрхий өглөгч гэдэг      

	Хайрлан хүндлэм ч бас нэг гунигтай

	Үнэндээ хүн үүнд л шальгүй харам байвал

	Өдөөн дуудах ариун далбаа байх болно.

	 


* * * Ажиж та намайг...

	 

	Ажиж та намайг ширтээгүй ч

	Харцыг минь мэдэрч байгаа

	Араас чинь би ширтэн зогсоод

	Аниргүй гунигаар сэтгэл дүүргэн

	 

	Өнгө хүслээ би дагахгүй

	Өөр нэгнийг эрнэм

	Өөрөөсөө болоод бусдаас

	Хүн чанарыг эрнэм

	 

	Олоод би таныг эрнэ

	Од, нар, цэцгээс асууна

	Тэнгэрлэг сайхан шүлэг бичнэ

	Тэнд л жинхэнэ би байгаа!

	 

	Хайр жаргал амлах залуу нас байвч

	Хатуу үг сонсох хүсэл надад алга

	Өөрөөр чинь би шүлгээ тэтгэж

	Үг дуугүйхэн л хайрласан нь дээрээ

	 

	Зүрхэн дундуур минь гарсан

	Зөрөг зам он жилд эдгэрнэ

	Зүгээрээ, зүгээр! гэж өөртөө шивнээд

	Зүүдэндээ л тантай уулзсан минь дээр ээ!

	 

	Ажиж та намайг ширтээгүй ч

	Харцыг минь мэдэрч байгаа

	Араас чинь би ширтэн зогсоод

	Аниргүй гунигаар сэтгэл дүүргэнэ.

	 


* * * Тоосны үзүүрийг торойлгох...

	 

	Тоосны үзүүрийг торойлгох талыг ширтэж

	Торолзох бараа болгоныг хүсэлдээ босгож

	Эргэшгүй алдсан он жилүүдээс гэм ухаарч

	Энэ замд холыг зорихоор олмоо чангалнам

	 

	Эргэж хургасан сэтгэлд элдэв зүйл бодогдоод

	Эхлээгүй аяндаа баярлаж инээмсэглэчхээд

	Задгай талд захгүй ургасан цэцэгсээс зовоход

	Замын гол дахь голионы хөлд хэдэн шороо хөдөлнө

	 

	Их холд зорьсон замаар

	Ирэх буцагсдад амиа дэвсэж азаа туршсан

	Этгээд дүрстэй хөөрхий энэ шавж ч гэсэн

	Энгүй холыг зорьдог нь учиртай байлгүй ээ!

	 

	Хүлгийн үүрсэлтээр би бодлоосоо салж

	Хүсэлдээ хүргэх ган дөрөөнд өндийлөө

	Талын сэрвэн, довцог дээрээс эргэж хараад

	Танил цэцэгс, нутгийн толгодоо орхиж гарлаа

	 

	Зам дээр миний азгүй танил үлдлээ

	Задгай талаас Алтанцэцэгээ олсонгүй ээ!

	Тоосны үзүүрт нэгэнтээ булхаад тодрох

	Торгон тал дахь миний гарааны зангилаа

	 

	Энгүй холын тоосонд чимээгүй замхрах

	Ийм хүнийг чи минь сэтгэлдээ тээх байлгүй ээ!

	Зуны шөнийн зүүдээ томж, ганцхан шүлэг биччихээд

	Зуун жилийн цаана намайг хүлээх нэг л хүнд бэлэглэх сэн!

	 


* * * Үнэрийн сайхнаа цацах...

	 

	Үнэрийн сайхнаа цацах цаг чинь болсон

	Өтгөн мөчрөө чи одоо дэлгэх болсон

	Миний эзгүйд, гагцхүү цагийг хүлээх адил

	Чиний тэнд хавар ирснийг би дуулсан

	 

	Үндсээр чинь шим рашаан чичрэглэж

	Үдэш орой чи ододтой шивнэлдэж байгаа

	Үл анзаарагдам мөнгөн гэгээ торгон үзүүрээрээ

	Өөрийн минь очих цагийг товлож байгаа

	 

	Болор мөсний завсраар чим чимхэн дуслууд

	Бороо зөгнөн, навчис дүрслэн нужигнаж

	Чулуунд дарагдсан үндсэнд ч уураг бүрдээд

	Чухамдаа гэгээг тэмтэрч цагийг л хүсээ!

	 

	Харин би чамд очихгүй байж магадгүй!

	Харамсах юм огт үгүй, чи ч мэднэ

	Угийн хүслээр чи бидэн нэг болохоор

	Уулгалах салхинд навчсаа гүвсэн ч нэг л зүгтээ!

	 

	1987.10.17

	 


* * * Гүн харанхуйд шөнийн...

	 

	X. Жукель-д

	 

	Гүн харанхуйд шөнийн бороо адил

	Гал шаргал навчис шаргинхан эргэлдэж

	Наран жараахай тэнгэрт түмээр сүрэглэн

	Намиран далласаар хөвөлзөнө

	 

	Шөнийн борооны нэгэн дусал навч

	Шүүдэр нулимстай гар дээр минь эргэлдэхэд

	Алган дээрээсээ би зөөлхөн үлээж

	Алсад нис дээ! гэж шивнэхэд нулимс цийлэлзэнэ

	 

	Харанхуйд холд одохын өмнө

	Хань татаж надад тэмүүлсэн ч бил үү

	Зүүд зөнгийн ч юм шиг

	Зүгээр нэг тохиолдол ч юм шиг

	 

	Сэрчигнэн хөөрч шаргинхан хөвөлзөхдөө

	Сэмхнээр дуудаад ч байна уу даа!...

	 

	1986.9.23

	 


* * * Алс тэнгэрийн гүн...

	 

	Алс тэнгэрийн гүн ёроолд хараа алдан

	Аниргүйд тэнд цэцэг дэрлэн хэвтэхүйд

	Санаанд элдэв бүгд эргэлдэн

	Сайхан дуу бодол ариусган уянгалдаг юм.

	 

	Тал чимээгүйхэн зүүрмэглэж

	Танил цэцэгс оддын дууг орчуулан

	Агьт талын уудамд үүлс сэмжрэн

	Аргамгийн үүрсээ үүлэн цаанаас сонстоно

	 

	Түүдэг маань саранд хүрэхээр цоролзож

	Түнэр харанхуйг хормойноос нь шатаахад

	Хүслийн цагаан унага бодлоос одон чавхдахдаа

	Хүй талынхаа уудамд тоостойгоо шингэнэм.

	 


* * * Намрын шөнө харгиатах...

	 

	Намрын шөнө харгиатах голын урсгал чагнан

	Намуунаар шивших оддын дууг сонсон байхад

	Шүүдэр тээсэн нарийхан өвс эхийн зовлон эдэлж

	Шөнөжингөө тэр усан дуслуудыг бүүвэйлнэ

	Нарны эзгүйд туяагаараа мишилзэж

	Наргиантай сар одод-охидод үлгэр ярина

	Үүлэн хөшгөө үе үехэн хааж нээгээд

	Өнгө гайхуулж туньд орох шиг санагдана

	Төрсөн газраасаа явахын зөнд автан даарч 

	Тогоруу эргийн тэнд хаа нэг дуугарна

	Үүлс саасан сүүлчийн бороо тэртээд

	Үлгэр зүүдлэн будант уулст саатна!

	 


* * * Дүнсгэр битүүлэг өнгөөр...

	 

	Дүнсгэр битүүлэг өнгөөр

	Мөчир бүхэн нь нойрмог

	Дүн өвлийн цэцэрлэгт

	Модод хүглийнэ

	Хажуугаар нь өнгөрөхөд

	Цасаа шилгээн унагана

	Хацар ирвэгэнүүлэн

	Намайг үнсээд бутарна

	Угтаа бид хоёулаа

	Адилхан гунигтай

	Усаар тэжээгдсэн бодь

	Хамт амьдрагсад шүү дээ

	 

	1986.12.6

	 


* * * Унжсан мөчрөөрөө уснаас...

	 

	Унжсан мөчрөөрөө уснаас

	Унагасан ээмгээ хайх мэт

	Улиас мод харагдана

	Өнгө будагтай бийрээ

	Шөнө угаачхав уу? гэлтэй

	Үдшийн цөөрөм тас харанхуй

	Гагцхүү газраас ялгарах нь

	Үүлэн цаагуур орохдоо сарны үлдээсэн

	Үл ялиг содон үнэр л байна      

	 

	1987.3.21

	 


* * * Энд тэндгүй модод...

	 

	Энд тэндгүй модод цэцэглэсэн цагаар

	Ихээ холоос нисэж ирсэн хөхөө

	Өөрийн заяанд гайхширан донгодоход

	Өглөөний наран ургаж тохиосон байна

	Шивэнтэх цагаан цэцгийн үнэрээр

	Шинэ улирал ханхалж орчинд тархаж

	Үүрийн туяаны дэлгэх тансаг улирал

	Үнэндээ чиний дуугаар л дутуу байжээ

	Харин чи өөрт тээсэн үрээ

	Хаа нэгний ивээлд орхих сон гэж

	Эгшиг сайхан дуунаасаа тэс өмнөө

	Их л жижигхэн амьдрал бодон донгодох юм даа

	 

	1986.12.11

	 


* * * Өвс ногоонд тэврүүлэн...

	 

	Өвс ногоонд тэврүүлэн жаргалтай инээж

	Өөр юуг ч үл анзааран ээжийнхээ өвөр дээр хэвтэх адил

	Өнө холын совин, наран өдрүүдийн баяраас

	Өөрт оногдсон хором нь энэ л мэт...

	Зүггүйрхэн цэцэгсийн үнэрийг биедээ тарааж

	Зөөлхөн холбирч газар эхээ мэдрэхэд

	Өвс ногоо тэртээд наранд шүргэж

	Өөрөө би сүүдэрт амрах аянч шоргоолж адил аа!

	Тэнгэрт найгах энэ өвс ногооны судлаар

	Түмэн хурын бал нь лугшин сүлжилдэхэд

	Эсэргэн хаврыг төрүүлэх галт бөмбөрцгүүд

	Эрхлэлдэн холоос дуудах адил аа!

	Мөнөөхөн лугших судасны дундаас

	Минийхтэй адил нэгэн цохилох нь сонстон

	Өвгөдийн минь дууны ая энд тэнд

	Өөр нэгнийг магтан хэлэлцэх мэт ээ!

	Зөөлөн дохилзох өвсний ширхэг бүр

	Зөн билгээр миний биеийг ундаалахад

	Өвс ногоо, наран бүгдээр надад тэмүүлж

	Өнгө нэмэн агшин бүрийг өөр болгох мэт ээ!

	 

	1986.9.14

	 


* * * Сартай шөнийн бодлогошрол...

	 

	Сартай шөнийн бодлогошрол түмэн жилийг улаалсаар

	Санчигт одод сэмрэн унахад эргэж ухаарсаар

	Ээлжлэх боловч эргэшгүй хоногууд намайг зурсаар

	Эгэл жирийн үл анзаарагдам гоо сайхныг би нээж байна

	 

	Өвс ногоо жилийн жилд газар сүвлэн нарыг өлмийлсөөр

	Өнгийн цэцэгст залуу эр хайртай бүсгүйнхээ нэрийг өгсөөр

	Мөнгөн шүүдэр талаар нэг цэцэгст тэврүүлэхэд

	Мөнөөхөн амьдрахын хүслэнд цалам алдсаар...

	 

	Сохор Хомерийн харсан шиг тийм холыг харах сан даа

	Сод Леонарда шиг тийм билигтэй туурвих сан даа

	Дүлий Бетховен шиг сүлдлэг дуулал зохиох сон доо

	Дүрэлзэх оддод Нацагдорж шигээ үгээ хэлэх сэн дээ 

	 

	Цэлмэг тэнгэрт ишгэн үүлс урьдынхаараа нүүдэллэнэ

	Цэлэлзэх усанд жараахай урьдынхаараа гялалзана

	Навчис моддоо даллан урьдынхаараа тасарна

	Намрын бороо урьдынхаараа бодол хэлхэнэ

	 

	Үл анзаарагдам уянга газар дэлхийд ямар элбэг юм бэ?

	Үнэн гэдэг газар дэлхийд яасан ховор нандин юм бэ?

	Сайхан гэж хэлээд гуних ч жаргал юм уу даа

	Сар нар хоёр л гэрчилж чадна даа...

	 

	Эгшиглэнт хорвоод «Үнэн» гэж байлгүй яах вэ дээ байсан ч юм чинь!

	Эгэл хүн орчноо таньж гэгээрэх л «Үнэн» юм шүү дээ!

	 


* * * Уудмын алсаас татсан...

	 

	Уудмын алсаас татсан тэнгэрийн цагаан заадас шиг

	Урсгал Хэрлэн мөрнийхөө сэрүүн тохойд бодлогошрохуй

	Уртын аяндаа цуцаагүй талын их усан

	Учрал хагацлаар хөглөсөн Дорнын туульс хайлнам

	 

	Аяархан буух намрын мөнгөн хяруу

	Алсаас нутагтаа гүйсэн гүйгүүл цагаан морь шиг

	Амьсгал даран санааширч шүүрс алдахын хэрд

	Аянч шувуудаас унасан азын цагаан өд шиг

	 

	Борог өвсний шилбэнүүдтэй бодол ганхаад байна аа!

	Босоод суухын төдийд нулимс дүүрээд байна аа!

	Хээр намрын цагаар сэтгэл нэг л гуниглуу

	Хэн нэгэнд ч билээ итгэл нэг л дулимдуу

	 

	Сэвэн уулсын оройг ширтэн ширтээд байна аа!

	Сэрүүн мөрнийхөө хөвөөнөөс салж ядаад л сууна аа!

	 

	1988.9.19

	 


* * * Уйтай намрын ханшийг...

	 

	Уйтай намрын ханшийг дагаж шувуу бидэн

	Умар өрнө зүг зүгт салан одовч

	Удаах жилийн эсэргэн урийн цагаар

	Ус нутаг минь чамдаа эргэн эргэн ирнэ

	 

	Товтой улирлын тэр өдрийг зүүдэлж

	Тоотой хоногийн үзүүр элдэн хороовч

	Галбарбаасан модноо хөхөө донгодох нь хэзээ бол

	Ганьхарсан сэтгэл эрснээ олох нь хэдийд бол

	 

	Хагацал учрал тоононы нараар эргэж

	Харамсах баярлах хоёр адилхан мартагдана

	Их бодь сургаалаар орчлон дэлхий гэгээрч

	Энгийн юмны яруу сайханд хүмүүс шүтэх хэзээ бол

	 

	Эргээд давтагддаг бол амьдрал яасан гунигтай

	Эцэс төгсгөлгүй бол хорвоо яасан уйтгартай

	Гоо үзэсгэлэн ганддаггүй бол үзэсгэлэнтэй төрөөд ч яана!

	Гомдож баярлаж чадахгүй бол амьд яваад ч яана!

	 

	Замагт ус нь загас жараахайдаа жаргалтай

	Замбуулин хорвоо жаргал зовлонтой ч уяралтай

	Их хайрыг даана гэдэг хэцүү юм аа

	Энэ биеийг олж төрлөө ч хүн гэгдэхэд хатуу юм аа!

	 

	Амьдарч явсан жилүүдийн минь дурсгал чулуу

	Альхан уулын альхан бэлд ургаж байгаа бол доо!

	Аальхан насандаа сүүдрээ тусгачихад эх нь голоогүй ангаахай

	Асар тэнгэрийн хаахна талд өдөлж л яваа юм бол доо!

	 


ХАРУУСЛЫН ШҮЛЭГ

	 

	Бүгдээр гашуудалд цугларсныг санаж байна

	Бүрхэг өдөр байсныг санаж байна

	Бүдэг бадаггүйгээр бүгдийг санаж байна

	Бүлээн бороо дусагнаж байсныг санаж байна

	 

	Олон л хүн байсан таних танихгүй

	Одоо ч бодохоос эвгүйцэж байна

	Уйд дарагдсан бидний нөхрийн дэргэд

	Урьд өдрийн цэнгэлээ ярилцаж зогссон

	 

	Их л дотно гэгддэг хоёр залууг

	Эстрадын концертын тасалбар авсан тухайгаа

	Ид болгон бахархаж байсан бүсгүйг

	Эцэст гашуудалд цугларсныг санаж байна

	 

	Харамсал хожимдсон магтаалаар

	Хамгийн сүүлчийн хүрз шороог ч хөндөж

	Хуурамчаар өөрийгөө, нөхрийгөө ч шоглохдоо

	Хуримд цуглаагүйгээ эрхбиш бүгдээр санасан

	 

	Өөр бусдын тухай би яриагүй ээ!

	Үхэл гэдэг цуглаан ч биш, шоглоом ч биш

	Үнэнчээр зовлонг хуваалцаж чадахгүй бол

	Үгүйдээ л чи дуугүй байж сураач дээ!...

	 

	1987.10.2

	 


* * * Өдөр мөч бүхэн...

	 

	Өдөр мөч бүхэн биднийг зэмлэж

	Өр зүрхэндээ баяр гунигийг нэрж

	Дэврүүн сайхан залуу нас минь холдох бүр

	Ховор нэгэн нандинаас гээгдэх шиг л санагдах юм

	Алдаж, онох халуун залуу насандаа

	Амьдралд хөлөө олохын тэмцэлдээ

	Өвгөдийн алдааны талбар дотроос

	Өөрсдөө бид юуг эрж тэмтэчнэ вэ?

	Үнэнч сайхан хайр нөхөрлөл

	Үзтэл ховордон цөөрнө биш үү?

	Мэдэхгүй юм бидэнд ширхэг ч үгүй болж

	Мэддэг юм ч бас л ховор болж дээ!

	Алдар нэрийн төлөөх атгаг өвчин

	Амь зуулгыг бүдэчсэн өвчин

	Их хүмүүсийн өвөөр бусдыг тархидах өвчин

	Эцсийг харж олонхыг даган түдгэлзэх өвчин

	Илүү, дутуу ч таг дуугүй тэвчих өвчин

	Энэ бүгдэд, юун их зай гаргана вэ?

	Халуун сайхан нөхрөө чи

	Ханиа болгож хөгжмөөр солиход ч бэлэн!

	Чин үнэнийг ухаардаг эсэх чинь ч бүү мэд!

	Чи өдөржин шөнөжин сонсох болжээ

	Эх сайхан хэлийг минь булингартуулж

	Энд тэндхийнхтэй хольж чамирхах болжээ

	Чамирхал биш, энэ солиорол чинь

	Чамайг хүн дүрст амьтан гэдгийг чинь зарлаж байна!

	Мэдэхгүйгээ бусдаас асуухыг чи гутамшигт тооцож

	Мэдээжээр тэгээд номоос л харчихдаг болжээ

	Өөрийн эрх гэдгийг дээд зиндаанд тавих болчхоод

	Үнэнч сэтгэл, хүн чанараа бодохоо больжээ.

	Омголон дэврүүнийг нүд үзүүрлэж, дарууг шүтдэг болсон

	Одоо энэ үед залуус бид л буруутай шүү!

	Өдөр мөч бүхэн биднийг зэмлэж

	Өр зүрхэндээ баяр гунигийг нэрж

	Дэврүүн сайхан залуу нас минь хооллох бүр

	Ховор нэгэн нандинаас гээгдэх шиг л санагдах юм.

	 

	1987.3.12

	 


АНД НӨХӨРТӨӨ

	 

	Өмнө чинь худал хуурмаг нүх ухсаар байвал

	Өөрийн чинь зам зөв гэдэгт итгэ!

	Өнгөлж будсан титэм ч байж болно, бүү хуурт!

	Үнэнээс няцвал чи цатгалан сүрэгт нийлнэ

	Агшинд олдсон жаргал чамд хэрэггүй!

	Алдар нэр өв хөрөнгө хэрэггүй!

	Анд нөхөр атаат дайсан хэрэгтэй!

	Амьдралын төлөө амиа үрэх хэрэгтэй!

	Хүсэл хяслынхаа үзүүрийг ухаанаар хурцалж

	Хүмүүс хийгээд орчлонд битгий гомд!

	Уйлж явахад нулимсыг чинь арчиж өгсөн хүнийг

	Ухаан сэтгэлээсээ хэзээ ч битгий гарга!

	Эрээлж мяраалсан зуунд маань гоё ганган дутаагүй!

	Эрдэм номтой хэвлэмэл хүмүүс цөөдөөгүй!

	Ээж аавыгаа хайрлаагүй бол эх орноо ч хайрлахгүй!

	Эдлэх ёстой жаргалаа бусдын төлөө золиосол!

	Өлсөж хоосорвол чинь худал чамтай уулзана

	Өвөртөө байгаа задгай мөнгийг түүнд өгөөд хоосон үлд!

	Ариун үнэний төлөө чи ингэж л чадвал

	Авсгүй хаягдсан ч хүн хэвээр үлдэнэ!

	Бурхнаас буг хүртэлх бүхий л зүйл

	Бусдаас эрэлтгүй өөрт чинь бийд итгэ!

	Амжиж онгойлгосон хаалгаа бүү түгж!

	Араас чинь хүмүүс олноороо ирэг ээ!

	Элдэв бодлоор өөрийгөө бүү хөнөө!

	Энэ биеэрээ чи үнэтэй гэдгээ ойлго!

	Ирээдүй гэдэг өчигдөргүйгээр үгүй гэдгийг сана!

	Эгэлгүй тэнэгүүдийн элбэг найран дээр битгий уу!

	Цөөн ч гэсэн бид өөрсдөөрөө үнэнийг хамгаалж

	Цөхрөл ядралын нойрноос бусдыг сэрээнэ

	Хаврын тэр цагт бид хөрсөнд шингэсэн байлаа ч

	Харамсах эрх байхгүй ээ! хойч үе маань ойлгоно.

	 

	1988.8.12

	 


«САЛХИНЫ ГЭГЭЭ» ХЭМЭЭХ БҮЛЭГ ШҮЛЭГ

	 

	I

	 

	Үзэсгэлэн гоо атлаа гуниглан суугаа бүсгүйтэй

	Өлгий элгэн нутаг минь юутай адилхан санагдана

	Өвдгөө тэврэн бодлогошрох эгэлхэн нэгэн төрх чинь

	Өр зүрхний гүнд юутай дотнохон бодогдоно

	Бүтээгүй хайрынхаа хойноос бүлээн нулимс унагаж

	Бүдгэрэн бүдгэрэх дурсамжаа мартаж чадалгүй санагалзана уу?

	Бүхий л сэтгэлийн илчээ алсын нэгэнд хадгалан

	Бүдэгхэн оддын гэгээг тодрон тодрохыг хүлээнэ үү?

	Үзэсгэлэнт сайхан өнгөнөөс чинь эрчүүд бүхэн халирхаж

	Өсөх идэр насандаа хайрыг хүсэмжлэн гуниглаа юу?

	Өнчин дэрний зүүдэнд ханиа ирэхийг хүлээж

	Үүрийн цолмон харуулдан голомт галаа бадраана уу?

	Үзэсгэлэн гоо атлаа гуниглан суугаа бүсгүйтэй

	Өлгий элгэн нутаг минь юутай адилхан санагдана

	Өвдгөө тэврэн бодлогошрох эгэлхэн нэгэн төрх чинь

	Өр зүрхний гүнд юутай дотнохон бодогдоно

	Налран асгарах тас хархан гэзэгнээс чинь

	Намрын талаар урсах Хэрлэн мөрнөө үзлээ

	Намрын талаар урсах Хэрлэн мөрнөө үзээд

	Насан туршид ханилах ариун Монголжинд дурлалаа

	Гайхан эргэлзэх хэрэггүй! Би чамдаа хайртай...

	Газар дэлхийд үхэл ч биднийг салгахгүй!...

	Гашуун боловч шударга үнэнд дуртай болжээ

	Гарцаагүй Монголжин минь!

	Чи хөл хүндэрсэн байна шүү дээ!

	 

	II

	 

	Холхи оддын тэнгэрлэг битүү аялгууг

	Хорвоогоос сонсож хэчнээн удаан тэмүүлэв

	Эгшиглэнт тэр аялгуу бусдаас нэг л өөр

	Эмзэг сэтгэлийг минь эмнэх шиг л болдог оо!

	 

	Нам гүмийн дунд өвс хурдан ургана

	Нас бага охид гоо харагдана

	Хурдан морь хараатайгаа зүүрмэглэнэ

	Хуурын чавхдас давтагдашгүй татлага хүлээнэ

	 

	Чив чимээгүй явтал гэр ойртсон байна

	Цэвэр тунгалаг сэтгэл минь хэвээр байна

	Аль эртийн явдал ч илхэн байна

	Алс уулын толгойд цас унасан байна

	 

	Хаалга сэмхэн татаад ороод ирэх ч шиг

	Харанхуй шөнө гүн нойрноос сэрээх ч шиг

	Насны минь хаалгыг тасралтгүйгээр тогшиж

	Намайг цаг хугацаа давчдуулах боллоо

	 

	Зуун жилийн дараа бидний хэн маань ч үгүй

	Зуур хоноод л явсан мэт эзгүй байна

	Амьдарч амьсгалж явсан өөрсдийнхөө орчлонг

	Ач үрстээ бид өвлүүлж үлдээнэ

	 

	Хээрийн горхины сайвархан урсгалыг

	Хэцийн саран намуухан ивлээж

	Хээтэн долгиотох уран долгисоо

	Хэрлэн мөрөн минь, далайд хүргэнэ

	 

	Бороо зогсож, солонго татаж, цэцэгс сэргэнэ

	Бодлоос бодол төрж, гунигаас гуниг төрнө

	Амьдралын томилолт дуусаад сайн хүмүүс буцаж

	Ахиад л мянган жилийн нууцад шингэнэ

	 

	Ганц нэгээрээ тасрах хатсан өвсний эмзэглэл

	Газар бүлээсэхийг хүлээсэн нялх ногооны хүсэмжлэл

	Нарны туяаг далиараа самрах аянч хунгийн цуваа

	Намрын мөнгөн хяруу адил аавын зэмлэнгүй харц

	 

	Бие сэтгэлийн минь баяр гуниг, гүйцээгүй мөрөөдөл

	Бидний дурлал, дуусаагүй шүлэг

	Ирээдүйн овоонд миний өргөх хийморийн гуйлга

	Энэ миний шүлгүүд, миний булшин дээрх бичээс!

	 

	III

	 

	Амьдарч буй цаг үедээ бид биширдэг      

	Агуу суут хүн төрөлхтөндөө сөгддөг

	Эрхэс холын гарагаас жирийн л од адил

	Энэ хилэнт нүдэн-гарагтаа хүн төрөлхтөн хайртай!

	 

	Салхин цацлагаар Хүннү бүсгүйн хормой дэрвэж

	Сансрын тоосноос мөстлөгийн өмнөх дуун сонстож

	Өдөр нь бүтэн төгсдөггүй алаг хорвоод

	Өлгийд тосуулан хөрснөө шингэх хувьтай!

	 

	Найман зуу дахь дээд өвгийг маань хүнд тооцсон нэрийдэл

	Надад төгсгөлийн тухай муу бодол огт үл хүртээвч

	Гудамжны шалбаагт шанаган хорхой устлаа гэвэл

	Гунигтайгаар тэр төрөлтөд ч би эмгэнэнэ.

	 

	Нарнаас эртийн тухай одоо би юу ч мэдэхгүй ч

	Навчис сөхөн жимс хайх сүрэг бичнээс

	Ухамсрын оч нүдэнд нь анх л ёлтолзсон

	Удмынхаа өвөгт наран эрхэм байсныг мэднэ

	 

	Хамгийн анхны тэр мөч ертөнцөд ГАЙХАМШИГ байсан

	Харамсалтай нь байгаль түмэн нууцаа бүрэн хэлэхгүй

	Энгийн болоод огт чимээгүй тэр л чөлөөнд

	Эцсийн динозавр үхэж байхад ч чимээгүй л байсан

	 

	Юуг анзаарч, юуг анзаарахгүйгээ байгаль өөрөө мэднэ

	Ертөнцөд ямархан учраас биднийг төрүүлсэн юм бэ?

	Эцэст нь хүний өөрөөсөө бусдыг үл хайрлах араншин

	Эх болсон байгальдаа халдаж байгаа нь ЭМГЭНЭЛ!

	 

	Онгон магтаалын хиргүй сэтгэл, гуниглал

	Огт чимээгүйгээс шагнах адил ухаарал

	Эрэг ганга, бүсгүйн хөх шиг толгод

	Энэ ертөнцөд хайрлах ёстойгоо хайрлах гэж

	 

	Урьдын түүх ирээдүйд итгэх итгэл дээр амьдарч

	Угтан гийх үүр, нарны хүрээнд жаргах гэж

	Амь үрэгдэгсдийн дутуу орхисон мөрөөдлөөс амилан

	Алдар нь дуурьссан их хүмүүсийн суу ухаанаар амьдарч

	 

	Холын зууны элч болж бид мянган жилийн өмнө төрсөн

	Хожим хойчид гэрч болж бид түмэн жилийн хойно төрсөн

	 

	 IV

	 

	Битгий итгэ! Би үхээгүй!

	Өтгөн манан ороосон их халил өндрөөс

	Үеийн үед би та нарыг харж байна

	Өөрийн минь итгэл ч талаар болсонгүй      

	Өндөр ирээдүйд чинь найдаж байна

	 

	Зол жаргалыг огт өөрөөр төсөөлсөн

	Зоргоор Зевсийн сүйрлийн хурим өнгөрсөн

	Зориг итгэл, үнэнч сэтгэлтэй байх нь ялалт!

	Зовлон шаналал гэдэг мөхөл бус дэвшил!

	 

	Гал цахилгаан хэчнээн ч удаа тачигнав

	Гамшиг зовлонд хэчнээн эрин элэгдэв

	Газар дэлхий хэчнээн ч өнгөөр солигдов

	Гав гинжиндээ хэчнээн ч жил тамлагдав

	 

	Үнэн дээдэлсэн өчнөөн тэмцэгчийн ариун цусаар

	Өнөөдөр чи гайхамшгийн түлхүүр атгасан

	Өчүүхэн гэлгүй үнэн бус худлаас

	Үеийн үед тэр нандинаа хамгаал! Бүү умарт!

	 

	Аяа! Хүмүүсээ бие биедээ үнэнчээр хандацгаа!

	Амьтны авиртай хүн дүрснүүд одоо ч байна

	Гарт минь зүүлттэй төмөр дөнгийг

	Ган балтаар ийм л амьтад балбалцсан

	 

	Битгий итгэ! Би үхээгүй!

	Үйл тавилангаар миний хадагдсан халил

	Өнөөдөр та нарт холын од харагдаж

	Өөрийн минь бэлэглэсэн эрдэнэт галаар

	Өрцийг минь юунд та нар төөнөнө вэ?...

	 

	Хүрэх оргил болгондоо бодол болж

	«Хүн чанар», «Хүн төрхөө» дэнсэлж бай!

	Үнэн мөний тэр нандинаа л гээгээгүй цагт

	Өмнөх зам чинь чиний алган дээр тодорно

	 

	Өтгөн манан ороосон их халил өндрөөс

	Үеийн үед би та нарыг харж байна

	Өөрийн минь итгэл талаар болсонгүй!

	Өндөр ирээдүйд чинь найдаж байна

	 

	Битгий итгэ! Би үхээгүй!      

	Битгий итгэ! Би үхэхгүй!

	 

	V

	 

	Урьдын нүглийн хатуу хариуг байгаль тооцож

	Учир тоймгүй дуу чимээнд орчин дөжирч

	Дуулианд дуртай манай зууны дутуу хүүхдүүд

	Дундад зууны рыцариас ч илүү арьсаа хайрлана

	 

	Анд нөхдийг атаа хов салгасан хэвээр

	Ашиг хайсан хуурамч цэнгэл ч урьдын хэвээр

	Авьяасын гал уруу шороо цацаж өөчилдөг нь

	Аль цагт үгүй болох юм бол доо!

	 

	Хуурамч инээд, зулгуй үгээр халхалсан

	Худал мэдэмхийрч, цэцэн дүрээр хуягласан

	Өрөөлийн сүүдрээр амь зуугч чимээгүй сүрэг

	Өнөө ч адил бидний дунд бэлчиж явна

	 

	Ийм хүмүүс эх орноо боддоггүй юм

	Ийм хүмүүс бусдад итгэж чаддаггүй юм

	Давшилтад эд хамгийн сүүлд нь явдаг

	Дайснаа бус өөрийнхнөө араас нь бууддаг

	 

	Хэргийг эхлэх зориг тэдэнд үгүй гэлээ ч

	Хэзээ ямагт буцах замаа сайн мэднэ

	Цаазын тавцанд ийм хүмүүс хэзээ ч зогсдоггүй

	Цаг ирвэл бусдыг гүтгэж, амиа хаацайлна

	 

	Есүс Христосыг ийм л хүмүүс худалдсан

	Их Нацагдоржийг ийм л хүмүүс хөнөөсөн

	Үхэж ч чадахгүй, амьдарч ч чадахгүй энэ сүрэгт 

	Өнөөдөр биднээс хэн нь урваж, хэн нь үлдэнэ вэ?...

	 

	VI

	 

	Үг дуугүйгээр эвлэрэнгүй ширтэхдээ

	Үдэлтийн битүүлэг түгшүүрт автаж байна

	Үсээ урт ургуулж шүлгээ хүн бүрд уншсан

	Өөрийн минь хорин нас баяртай!

	 

	Гэм хоргүй ч бусдын нүдэнд өртөмтгий

	Гэгэлгэн гуниг, онгироо зан минь баяртай!

	Гэрэлд хууртан сүүдрээ харалгүй явсан

	Гэгээн дуулал бага нас минь баяртай!

	 

	Онгирч явсан минь тэрхэн үедээ л жаргал байжээ

	Олон хоногоор ичээж хожим нь шаналааж байжээ

	Энэ л үед найраг чи дотнохон зэмлэж

	Эгшиглэнт шүлгээр учир нэхэн алгадаж байсан!

	 

	Учирлал начирлалын олон сургаалд будилж

	Угаасаа дуугүйхэн нэгнийг жишээ татуулан сургамжлуулж

	Огт худлаа биш ч шулуухан бүү хэл! гэсэн

	Орвонгоороо эргэсэн зөвлөмжтэй сургуулийн жилүүд минь! учирсан

	 

	Хүсэл тэмүүллийн арваад насыг минь цочтол

	Хүмүүсийн дунд дуугүй байвал хожно! гэсэн

	Хожил тооцож гэлдэрч би тэвчихгүй!

	Хонжворын сугалаанд залуу насаа дэнслэхгүй ээ!

	 

	Үнэнийг хэлэх зориг бидэнд дутаагүй!

	Үгээ хэлэх эрх ч бидэнд дутуугүй ээ!

	Бусдын анзаардаггүй их алдаанд эмзэглэсний

	Буруу нь юу байна? Энэ ариун зовуурь юм шүү!

	 

	 

	VII

	 

	Нарнаас татсан үй олон чавхдасыг

	Нартын үзэсгэлэн-гоо охин хөглөж

	Энхрий цагаан хуруугаараа дөнгөж хөндсөн нь

	Эх нутгийн талаар намирах салхин байсан ажгуу

	 

	Төрж өссөн хэвлий газар шороо минь

	Төвшин амгалан мөнхийн зүүд хайрлаач!

	Хотгор нугачаандаа домог нууцалсан талаа

	Хорьдын саран дор хармаар байна

	 

	Өвс сэвгэнэх талын буган чулуунаас

	Өндөрт гялалзах Гурван-марал одны зүг

	Эвэр нь сэрийсэн Монголын эх Гоо-Марал

	Эгцлэн дүүлэх нь шөнийн тэнгэрт сүлрэн байна

	 

	Намар орой манайхны намаржааны ар царамд

	Насан багадаа сонсдог байсан уянгат урамдаа

	Өвгийн маань өвөг миний монголын дуудлага байсныг

	Өвлийн шөнийн үлгэртээ эжий минь ярьсан сан

	 

	Сэжүүр алдам цэнхэр талаас бодлоо хураахуй

	Сэтгэл зүрхэнд ариун хайрын дуу авчрах

	Ээжээр минь овоглосон төрөлх газар шороо

	Эх нутаг тандаа би юугаа ч хэлэх билээ дээ!

	 

	Түмэн гайхамшиг уул, ус хүн ардаа дээдэлж

	Төрсний эцэст үхэхээс урьтаж ганц мөр л үлдээх сэн!

	Зөв бурууг минь та бүгдээс илүү ялгах хойно

	Зөвхөн л би чадахаа амлана, хайрлахаа хайрлана

	 

	Өөрт минь таны тасалж өгсөн

	Өв хөрөнгө гэвэл энэ байна

	Өвсний ширхгүүд нарнаа бөхөлзөх адил 

	Өнийн хүсэл минь гэвэл ч энэ л байна

	 

	VIII

	 

	Цагийн нүүдэл жингийн цуваа шиг хөвөрнө

	Цагаан үүлс дээдсийн сүнсийг тээнэ

	Бороо дуслахдаа рашаан шимээр ундаалж

	Бодолд хөрвөхдөө өнгөрсөн түүхийг сануулна

	 

	Өвсний налархайгаар мөшгөн нэхсэнгүй

	Өвгөдийн шастирын хуудас сөхөгдөхүй

	Өнөөгийн бидний гал голомт

	Үнэлж цэгнэшгүй нандин болохыг ухаарнам

	 

	Эсгий туургатан зуун зууныг гэтлэн

	Эргүн-Хунгаас Бурхан Халдунд тэмцэж

	Эрт дээрийн Хүннү Сяньбийн өвтэйгөө

	Эеэ нэгтгэн түүхийн урсгалд холдсоор...

	 

	Мөнхийн амьдрал үүрдийн зовлонг бодолгүй

	Мөнх хөх тэнгэрийн дор нүүдэллэсээр

	Гуравдугаар жарны улаан барс жил

	Гурван голын эхэн Ононы эрэгт чууллаа

	 

	Бүгдээр ёслон өвдөг дээрээ сөхөрч

	Бүсээ хүзүүндээ өлгөж, малгайгаа гарт сэгэлдэрч

	Ургах наран зүг есөнтөө ёслон

	Улс Монголын тулгар төрийг байгууллаа

	 

	Хар хур шувууг бор харцага барих мэт

	Харанхуй шөнө хотонд өлөн чоно гэтэх мэт

	Таван хурууны хумсаа тамтартал

	Арван хурууны өндгийг арилтал

	Арга заль, илд мэсийн хурцаар

	Ангир шувуу мэт амраг үрээ хөнөөн байж

	Есөн хөлт цагаан тугийн Монголыг

	Есүхэйн хөвүүн засаглан байгуулсан юм шүү!

	 

	Аяа! Хөх монголын дээдэс минь!

	Алагдсан, тарамдсан үй түмэн өвгөд минь!

	Харцын заяа хааны зарлигт түшиж

	Харийн цасыг улаан цусаараа будсан

	 

	Од ширтэж тэнгэр хөнжил нөмөрч

	Орвон дэрлэн жадаа түшиж зүдэрч

	Эмээл дээрээ бүтэн зууныг айлгасан

	Эцэг дээдэс минь! Хөх монголын өвгөд минь!

	 

	IX

	 

	Сэлэм харшиж дөрөө давирна

	Ширүүн тулааны уухай хадна

	Өөр хоорондоо юунд ингэж

	Өвөг дээдэс минь алалдана вэ?

	 

	Умард хязгаарт самууныг үүсгэсэн

	Уваагүй загнаж эзэн хаандаа тэрсэлсэн

	Хаан балгаст халдаар өвөрлөсөн

	Хайду ноёнтой бид тулалдаж байна

	 

	Өндөр ширээнд далд санаа агуулсан

	Үг хэлээр олон ердийг төөрүүлсэн

	Хар санаа ёс бусыг сэтгэсэн

	Хайду ноёнтой бид тулалдаж байна

	 

	Сэлэм харшиж дөрөө давирна 

	Ширүүн тулааны уухай хадна

	Өөр хоорондоо юунд ингэж

	Өвөг дээдэс минь алалдана вэ?

	 

	Алтан ургийн ширээ залгах ёсыг

	Аймшиггүй зөрчиж хууль цааз эвдсэн

	Урд зүгийн ёсонд сэтгэл автсан

	Урвагч Хубилайтай бид тулалдаж байна

	 

	Хааны нийслэл Хар хорумыг минь орхиж

	Хайрт анд Наяныг минь цаазалсан

	Төрсөн дүүгээсээ хаан ширээ булаасан

	Төр бусниулсан Хубилайтай бид тулалдаж байна

	 

	Сэлэм харшиж дөрөө давирна

	Ширүүн тулааны уухай хадна

	Өөр хоорондоо юунд ингэж

	Өвөг дээдэс минь алалдана вэ?

	 

	X

	 

	Буурал үс нь нулимсаа арчин аргадах

	Будан сөхөн алсын алсыг харуулдах

	Нар хормойлсоор онгосон дээлтэй Монгол ижийн дүр

	Намрын хяруут өглөө адил цагийн тоосонд бүдгэрсэнгүй

	 

	Хүлэг мориныхоо хондлойд хүдэн манан татуулсан

	Хүү чинь тандаа ирэхгүй! Хүний газар хоцорсон

	Унасан мориныхоо магнайд ургах нарыг гийгүүлсэн

	Үр чинь тандаа ирэхгүй! Үүлэн сүүдэрт хоргосон

	 

	Уул уулын чанад холын холд

	Ус усны тэртээ харийн нутагт      

	Үүрийн өмнөх цурам нойртоо

	Үр чинь таныгаа зүүдлэн зүүдлэн дуудсан

	 

	Тэвэрч өсгөсөн хайрт үр чинь

	Тэртээ алсад хааны цаазыг дагаж

	Харах бараагүй хайх мөргүй

	Харь газрын чулуу дэрлэн унасан

	 

	Сэрүүн салхинд сэвлэг үсээ хийсгэн

	Сэтгэл зүрхэндээ үрээ хүлээн санааширч

	Өдөр шөнийг аргацаан өнгөрөөсөөр

	Өчүүхэн хөвүүнээ насан жаргатлаа хүлээсээр

	 

	Буурал үс нь нулимсаа арчин аргадах

	Судан сөхөн алсын алсыг харуулдах

	Нар хормойлсоор онгосон дээлтэй, Монгол ижийн дүр

	Намрын хяруут өглөө адил цагийн тоосонд бүдгэрсэнгүй

	 

	Хүлэг мориныхоо хондлойд хүдэн манан татуулсан

	Хүү чинь тандаа ирэхгүй! Хүний газар хоцорсон

	Унасан мориныхоо магнайд ургах нарыг гийгүүлсэн

	Үр чинь тандаа ирэхгүй! Үүлэн сүүдэрт хоргосон

	 

	XI

	 

	Эртний Монголын төмөр мэт засаглал

	Эрэлхэг хаадын харьд хийсэн дагуулал

	Дуулиан цуутай орон гүрнүүдийн сүйрэл

	Дундад эртний дэлхийг донсолгосон айдас

	 

	Үнэний өмнө залбирал өргөх хадаг

	Өнчрөл хагацлын нулимсаар олсон алдар

	Хожмын бидний яахын аргагүй нэр нүүр

	Хорвоогийн түүхнээ миний Монголын нүгэл, буян

	 

	Аргасун хуурчийн зовлон жаргалтай морин хуур

	Алдалж харвасан Есүнхэ мэргэний сум

	Алдарт мэргэд Чойжи-Одсэр, Шихихутуг

	Аялгуулж хэлсэн Гилгүдэй баатрын найраг

	 

	Дэлхийг нийсэлсэн Хар хорумын цуурай

	Дээдсийн шастир «Монголын нууц товчоо»

	Есөн өрлөгтэй цэцэлсэн өнчин хөвүүн

	Ертөнцийн түүхнээ миний Монголын өв соёл

	 

	Өөр хоорондоо эрх булаалдсан тэмцэл

	Үймж бутарсан олон жижиг хаанчлал

	Өрнө Дорныг холбосон их гүүр

	Үнэн худлыг дэнсэлсэн цагийн шалгуур

	 

	Түүх залгасан бага хаадын Монгол

	Төр сахисан Халхын хаант улс, Ойрад

	Урьдын алдраас уртсаж үлдсэн сүүдэр

	Удмын голомт миний монголын түүх

	 

	XII

	 

	Тусгаар тогтнол гэдэг ямар үнэтэйг

	Туулсан түүхээсээ монголчууд мэднэ

	Мин улсын арван таван түмэн цэргийг

	Миний дээдэс Алтайн нуруунд хиар цохиж

	 

	Эсэн тайш Хятадын Дайнч хаан

	Ин-Цзүнийг олзолж явсан түүх бий

	Батмөнх Даян хаан бүх Монголыг нэгтгэж

	Баатар хунтайж Улаан бураад хуралдуулж

	 

	Дээдсийн тамгаа Лигдэн хаан нуухдаа ч

	Дээрх тэнгэртээ Монгол минь! гэж шивнэсэн

	Тусгаар тогтнол гэдэг ямар үнэтэйг

	Туулсан түүхээсээ монголчууд мэднэ

	 

	Хаад ноёдыг өөрсдөөсөө төрүүлж

	Хагацал зовлонг өөрсдөө эдэлсэн

	Сууг бүтээгчийг өөрсдөөсөө төрүүлж

	Сураг нэргүй цагийн тоосонд дарагдсан

	 

	Сэлмэнд нэг нь цавчуулж, нөгөө нь цавчиж

	Сэмхэн нэг нь урваж, нөгөөгөө худалдаж

	Алдар гавьяа, дарлал зовлонтой эвлэрч явсан

	Амь амьдрал, урсгасан цусаараа тэмцэж олсон

	 

	Түмэн ард минь ялж үзсэн, ялагдаж үзсэн

	Түүхийн сургамж гэдэг энэ л юм шүү!

	Халх Зүүнгар улс хоорондоо дайтаж

	Харийн дарлал, холын бодлогод нухлагдаж

	 

	Өвгийнхөө нэрийг хүү нь хэлэхээ болгоомжилж

	Өр зүрхэндээ уйлж явсан үе ч бий!

	Өнгөрснөөс өнөөдөрт тэмцэн

	Үнэнийг дээдлэн зуун зууныг элээхдээ

	 

	Эх орон эжий гэдэг үгний үнэ цэнийг

	Эдүгээгийн бидэнд авчирч өгсөн болохоор

	Тусгаар тогтнол гэдэг ямар үнэтэйг

	Туулсан түүхээсээ монголчууд мэднэ

	 

	XIII

	 

	Эзэн хаантан! Нар жаргалаа

	Энэ шөнө амжиж хил давалгүй болохгүй

	Нэхүүл цэрэг одоо холгүй болсон

	Нэг дагалт нь ингэж хэллээ

	 

	Цохож хэлэмгүй цонхигор царайтай

	Цогтон гялалзавч гунигтай харцтай

	Чулуу сандайлсан тэр эр дуугарсангүй

	Суудлаа засаж ер хөдөлсөнгүй

	 

	Жаргах нарны зүгээс тал руу ширтэн

	Жаахан гэрлээ уулсын оройгоос 

	Нар хумихыг харж

	Харанхуйлан хөхрөх талаар

	 

	Хараа хэсүүлэхэд

	Халуун нулимс хацар дээр нь бүдэрлээ

	Хэдэн цэрэг нь дор бүрээ бодлогоширч

	Хэрхэхийг хүлээн харцаараа асуухад

	 

	Цэцгийн үндэстэй атга шороо алгандаа дэнсэлж

	Цэнхэр хоргой даалиндаа удаахан хийгээд

	Хар суран агсаргаа хойш нь татангаа

	Хаш чулуун хөөргөө бариад ингэж хэллээ

	 

	Энэ чулуу-эрдэнийн чулуу

	Эцгээс минь өвлөөгүй, урваачийн шагнал

	Манжийн цэргийн давхар чин ванд

	Хэргэм өргөхөд дагаж ирсэн чулуу

	 

	Газраас миний авсан шорооны ширхгүүд

	Гарт халуунаараа үүний дэргэд гал

	Ганцхан амьдрахдаа хүн «онож осолддог ч

	Монголын нохой нь хүртэл гомдон гаслах

	Мунхаг үйлийг хийсэн би гэмтэй хүн!

	 

	Өнгөрснийг өршөөх эсэхээ өөрөө мэд, бурхан минь!

	Өр зүрхний минь шархирааг дарж өгөөч, эх нутаг минь!

	Ойлгосон... би даанч хожуу ойлголоо доо!

	Оорцог нохой шиг орох оронгүй боллоо доо!

	 

	Ясаа Монгол нутагтаа л тавья!

	Ямар ч гэлээ өөрийн хэрээнд нүдээ ухуулъя!

	Дагаж мордсон баатар эрс минь өршөө!

	Дайсантай энэ амиа хоёроор, гурваар сольё!

	 

	Үхээрийн могойнууд өт шиг язганавч

	Өсөөр хурцлагдсан сэлмийн ирийг үзэг!

	Өөрийнхөө энэ гарыг тасарч унатал нь

	Үлдэж би цавчилдъя... Нөхөд минь орхи!

	 

	Цэргүүдээс бугуйл сахалтай өвгөжөөр хүн

	Чичирсэн дуугаар ингэж өгүүллээ

	— Хаантан минь, бүү бухимд! Ухаан зар!

	Хамаг ард чинь чамайг зүхээгүй, бид мэднэ

	Харин зовж шаналсан олон чинь

	Харах нүдээ чилтэл хүлээж буй

	Ахиад бид тулалдана, цаг ч ирнэ

	Амийг чинь бид хамгаалах учиртай!

	Их цэргийн дунд хэдүүлхнээ

	Энэ амиа алдлаа... Тэгээд л дуусна

	Эцэст нь Зүүнгарыг хэн аврах билээ? Урваачид уу?

	Эрхбиш чи үүнийг ойлго! Хүү минь!

	Шарбалд бид эцсээ хүртэл тулалдсан

	Сарын тал чи мориноос буулгүй цавчилдсан

	Хаантан чиний баатар дайчид олон удаа

	Харь Манжийг ниргэснийг нутгийн уулс ч мэднэ

	Харах нүдтэй бүгдэд эх нутаг чинь гэрчилнэ

	Аниргүй хормууд хар үүлсийн дор үргэлжилж

	Аясын салхинд шивээн толгой ганхана

	Алсад харагдах эх нутгийн тэнгэрт

	Аадар борооны хар уулс хөшилдөнө

	Та нар маань зөвийг хэлэв бололтой

	ангарагаасаа би ухрах эрхгүй!

	Хатан хаанаас цэрэг зэвсэг аваад

	Харь дайсныг хамх цохихоор бид ирнэ

	Эх нутаг минь баяртай, бид эргэж ирнэ

	Эрт орой хэзээ боловч заавал ирнэ

	Нулимс нь ор сураггүй болжээ

	Нутгийн салхи түүнийг арчин аргаджээ.

	 

	XIV

	 

	Хаяагаа давхарлаж манасан бор гэрт

	Харанхуйг тийчин шинэ хүн төрлөө

	Хаврын эхэн сарын шинийн нэгэн тохиож

	Хар луу жил өнгөрөгч шөнөөр нь битүүрлээ

	Архи бууз хоёрт бялуурч хоносон

	Амгаланбаатар хот утаа униарт умбаж

	Гэрийн тотгон дээр тавьсан Туулын мөсөнд 

	Гэгээ тусган нар мандаж цагаан сар гарлаа

	Эр дунд насны хүн гэрийнхээ үүдэнд зогсоод 

	Үүнтэй үүнгүй гай дайрах нь ч юу билээ?

	Амьтан ах дүүс золгохоор ирвэл нь дээс татаад

	Аягүй юм гэж шивнээд үүд сөхөн орохуйд

	Утаа исийн үнэр дүүрэн хар гэрт

	Улаан хүний нүүрэн дээгүүр галын гэгээ үсчиж

	Амаржсан эх тамирдангуй дуугаар

	Аавдаа миний хүү золго доо! гээд инээмсэглэв

	Шийр буцлах тогооноосоо мөнгөн аяганд аягалж

	Шинэ шөл ооч доо, хө! гэж хар хүн

	Хоёр гардан барихдаа

	Сайн муугаа хуваалцсан, хань руугаа инээмсэглэвч

	Санааныхаа гүнд уртаар сүүрс алдав

	Эсгий үүд мөрлөн орж ирсэн том хүү нь нударга буулган

	Энгэрийн товчоо шалгах адил барилж үзээд

	Амархан сайн байцгаана уу? гэж золгож үнсүүлэхдээ

	Аавынхаа чихэнд хонины толгой авчирлаа гэж шивнэв.

	Харцын гэрт ийнхүү цагаан сар гарч байхад

	Хажуугийн хашаанд хөл үймээн дүүрэн

	Хар хувцастай хятадууд илүү гэр рүү гүйлдэж

	Уур савсуулсан хоол цай зөөцгөөж

	Ятга хөгжим шавар таазнаас сонсож

	Янлинхуар аа! гэж олон хоолойгоор дуулалдав

	Архи бууз хоёрт бялуурч хоносон

	Амгаланбаатар хот утаа униарт умбаж

	Нохой хүртэл цаддаг гэж ярилцах хаврын баяраар

	Гахай болтлоо гудрах ихэс дээдсийн найраар

	Хаяагаа давхарлаж манасан бор гэрт

	Харанхуйг тийчин шинэ хүн төрлөө

	Хаврын эхэн сарын шинийн нэгэн тохиож

	Хар луу жил өнгөрөгч шөнө нь битүүрлээ

	 

	XV

	 

	Энэ зууны эхэн үеийн Монгол орон

	Илүүг харсан хэн бүхний шуналыг бадраасан

	Эрдэнийн хуйтай тоосонд дарагдсан илдтэй

	Эгээ л нэг адилхан байсан бус уу?

	Ил далд хэлэлцээр хувь заяагаар нь тоглож

	Их гүрнүүд тусгаар тогтнолыг нь ертөнцөөс нуухыг хичээсэн ч

	Түүхийн тайзанд завсардсан нэр цуурайлж

	Төр голомтоо Монгол улс сэргээлээ

	Цагаагчин гахай жилийн өвлийн мэдээ

	Цайдам талаар морин дэл дээгүүр буухиалж

	Эзэрхгийн шар тугийг улан дороо гишгэлж

	Эрдэнийн соёмбот туг Монгол газар намирлаа

	Хавчилт шахалтын дундаас арга сүв эрэлхийлж

	Ханддорж, Намнансүрэн тэргүүтэн Орос улстай хэлэлцэж

	Өвөрлөгч гучин таван хошуу нэгдэх өргөдлөө барьж      

	Үрэмчи, Хөх нуурт бослого хөдөлгөөн өрнөсөн

	Хиагтын хэлэлцээр Орос Хятадын шахалтаар

	Хятадад Монголыг түшмэг болгон багтаасан ч

	Богд хаант Монгол улс тусгаар байдлаа

	Бүх талаар хамгаалж байсан юм шүү!

	Их хэргийн үеийн хувь хүмүүсийн хувь заяа

	Эргэх он жилүүд үнэний шүүхээр дэнсэлсээр...

	Үндэсний тусгаар тогтнолын төлөө тэмцэгч

	— Өвөр монголын харчин гүн Бавуужав

	Өширч хорссон арга мухардсан гомдлоороо

	Өөрийгөө түүхийн шүүхэд ялласан

	Давхиж яваа мориныхоо дөрөөнд чирэгдэн

	Далайж явсан сэлмээ гараасаа алдаж

	Хар хятадын суманд эрстсэн түүний үхэл

	Харамсам нэгэн хувь заяаг өгүүлдэг юм

	Да лам Цэрэнчимэд өөрийн үхлээр үхсэнгүй

	Дайчин эрс зэвсгээ хятадын хөлд хаялахдаа

	Харь хятадын хөлийн өмнө сөхөрсөн      

	Хаад ноёдоо гунигтайгаар ширтлээ

	Эрэлхэг баатрын босоо нөгчсөн үхлийн жил

	Их хувьсгалаар хөл хүндэрсэн хорин онд

	Энэ явдлыг сүүлчийн удаа Монгол орон

	Эсэргэн хаврыг хүлээж тэвчсэн юм шүү!

	Орос оронд гарсан их хувьсгалын дуулиант

	Олз хайсан Гамин Бароны үймээнт

	Цаг зэвүүн цагаан бичин жилийн

	Цас ихтэй өвлийн тэр өдрүүдэд

	Хар цэргийн дайнд үүрч явсан зэвсгээ

	Ханыхаа толгойноос олон эрчүүд авлаа

	Ардын засаг Сүхбаатар гэсэн нэрс

	Алтангадас одны зүгээс дуудлаа

	Мөнх хөх тэнгэрээс ариун шившлэг сонсон

	Мөрөн голууд буй биеэр минь үерлэнэ

	Намайг эх нутгийнхаа тухай бодлогошрох бүрий

	Насны аянаар хүршгүй холын уулс зүүдлэгдэнэ

	Биеэрээ би тэнд хүрч чадашгүй нь ээ!

	Сэтгэлээрээ тэндээс эрдэнэс цуглуулна

	Энэ биеэрээ олборлосон бүхэн маань

	Эх орон тандаа өгч чадах миний хувь аа!

	Урт замын тохиолоор харь газар гишгэлээ

	Умрын салхинд гандан нутгийн тэнгэрээ саналаа

	Үдийн халуунд хавших гургалдайн дууг үгүйллээ

	Үзэсгэлэн гоогийн дээд монгол бүсгүйгээ саналаа

	Мянган жилийн цаанаас холын нүүдэл наашилж

	Мөнх бусын тухай аяар аяархан яривч

	Одоогийн бидэнд ямар нэгнийг сануулахаар 

	Он жилийн цаанаас яаран яаран айсуй

	Бүүр эртний дээдэс Хүннү, Сүннү түмэн

	Бөртэ-Чонын угсаа Чингис хааны Монгол

	Хөх монголын сүлд мандсан төрийн дуулиан

	Хүний орчлонд дуурьсах Монгол хэмээх нэгэн нэр

	Гэсэр Жангарын туульсаараа Төв Ази алдартай

	Гэгээн хайрын уянгаараа Дорно дахин дуурьсалтай

	Зүүдний мөнгөн шонд гуурст хүлэг дүүхэлзэнэ

	Зүүн аймгийн Хөхөө Намжил хуураа татан уйлна

	Оддын ташуу туяа сүмийн шагайвчаар унаж

	Онгод ураа гарган гэгээн Занабазар урлана

	Хадагт  ороон дээдэлсэн хайртынхаа мутрыг

	Хайлан хайлан ширтэн ариун дүрийг нь сэргээнэ

	Ямбаны олбог дээрээс Ноён хутагт өндөлзөж

	Ядуу заргачийг дэмжиж хошуу ноёныг шоглоно

	Алс уулын хэцэд мөрөөдөлд автсан залуу

	Аргагүй амрагийг аялан нуурын зүг харуулдана

	Зүүрмэглэн зогссон цагаан унага цахилж

	Зүс бороо зүрхэн дотор нь шаагина

	Цаг үетэйгээ эвлэрэн холын сэтгэл өвөрлөвч

	Цахилан одсон тэр унаганд атаархана

	Харанхуй шөнийн хөшгийг хүлгийн хурдаар задчиж

	Хатуу чулууг галт туурай өшигчихөд

	Тэнд оч үсэрч гал асаж

	Тэнгэрт од болон харвалаа

	Хорин нэгэн оны их шуурга эхэллээ

	Хорвоогийн гэгээн үүрийг Эрээн нарс хүлээлээ

	Их жанжин дөрөөн дээрээ өндийлөө

	Их талын Монгол нойрноос сэрлээ

	Бага ард түмэн, их ард түмэн гэж байдаггүй

	Барын савар шонхрын зориг гэж байдаг

	Басаж доромжилж бие биедээ хандах хэрэггүй

	Бага юманд эмзэглэдэг их хүн гэж байдаг

	Халхын голд эх орноо хамгаалан тулалдаж

	Харбин, Жэхэд Монгол хүн дэлхийн дайныг шүүрдэлцсэн

	Үнэн үг монголчуудад алтнаас хэрэгтэй! 

	Өссөн нутгийн ширхэг чулуу нь аминаас үнэтэй!

	Өдөн өлмийг өөр салхин өвсөн толгойг имэрч

	Өнгийн цэцгээс зөгий дурамжхан нисээд

	Эргээд буух энэхэн хором мөчүүдэд

	Эх орны тухай бодол минь үргэлжилж байна

	Их хайранд бид халмагдуухан байна

	Эцэг дээдсийнхээ өвөнд хайнгадуухан байна

	Хүлэг морьтон их Монголын үр сад бид

	Хүлээх болоод эвлэрэхийн эрхгүй мэт санагдана

	Энхийн тухай мөрөөсөл дуусахгүй!

	Энэ маань үлгэрийн төгсгөлийг хэлээгүй!

	Амьдралын үнэ цэнэ гэж тэмцлийн үр дүнг хэлдэг

	Агуу их ухаантан жирийн эхээс төрдөг өө!

	Ор санаандгүй явтал үс маань онгосон байна

	Одоо боллоо! Үгээ хэлцгээх цаг боллоо

	Мөнхийн дуугаа цаг хугацааны гадна үлдээх

	Монголын найрагч бидний үеэс л төрөх учиртай

	Найргийн гэрэлт одод монгол тэнгэрт гялалзаж

	Нацагдорж шувуун саарал морьтойгоо дүүхэлзэнэ

	Гомбын Сэр-Од хаврын талыг саравчилж

	Голын уснаа Явуу найрагчийн гэрэлт саран хөвнө

	Данзаннямын Шагдарсүрэн дуугүйхэн хүн байсан юм болов уу?

	Дараа үеийнхэн нь нэг их ярихгүй л юм

	Дахиад зуун жил өнгөрөхөд

	Дармалдаж миний нэрийг бичиж болно оо!

	Ялгуун хүлгийн алтан жолоог

	Ямар хүний ямар хүү атгадаг бол?

	Яруу найрагчийн хүний дээд хувийг

	Ямар хүний ямар хүү эдэлдэг бол?

	Хэнхдэг дэлдэх зүрхийг минь галаар дүүргэж

	Хэмжээт насны минь замыг жаргалаар өрсөн

	Хувь заяаны минь цэнхэр диваажин

	Хурайлан угтсан наран бороотой Монгол минь!

	Цээлхэн дуу торолгүй алслах цэнхэр тал

	Цэцгэн хээтэй орчлонгийн номин тэрлэг

	Хүслийн гүйцэл мөрөөдлийн харгуй

	Хөх тэнгэрийн оддын бэлчээр Монгол минь!

	Наран хуримлах манхан говийн орон

	Навчис чуулалдах түмэн хөвчийн орой

	Нэргүй толгодоосоо эхлэх их уулсын орой

	Нэр нь хүртэл яруухан наран диваажин Монгол

	Уянга дуу гэвэл би морин хуураа санадаг

	Ундаа дарс гэвэл-би хүйтэн булгаа санадаг

	Элбэрэл хайр гэвэл-би ижийгээ санадаг

	Элсний ширхгээ хүртэл санадаг шүү!

	Их талаар цагаан манан татуулан шуургалах

	Эрч хүчтэй цасан шуургандаа дуртай би

	Эмээл дээрээ ташуухан мордоод сөрөн давхих

	Эрмэг монгол эр, шандаст хүлэгтээ хайртай

	Шүүдэр бүүвэйлэх өвс ногоондоо хайртай

	Шүлгийн мөрүүд Янжинлхамдаа хайртай

	Алсыг зорьсон зөрөг замууддаа ч хайртай

	Аавын минь голомт эх орон минь!

	Монгол минь!

	Од бүхэн өөр өөрийн гэгээтэй

	Овоон дээрх чулуу бүр амьтай, амьгүй ялгаатай

	Орчлон ертөнц тэр аяараа гайхалтай

	Олдсон амьдралд эх орон гэдэг уяралтай

	Шүүдэр болон би цэцэгст тэврүүлнэм

	Шүхэрлэн эргэлдэж, тэнгэрээс цас болон буунам

	Шөнийн намуунд зэгсний хөндийд зүүрмэглэн од ширтнэм

	Шүлэг дуугаа эх орон тандаа зориулнам 

	Горхины цовхчоогоор би өвснөө үсчнэм

	Голын чулуу болж, хүүхдүүд намайг эрнэм

	Гартаа цэцэг барьсан гоо бүсгүй надад дурлаж

	Ганцхан заяах насаараа тэр намайг, би түүнийг энхрийлнэм

	Үзэсгэлэнт орд харш болном би

	Өчигдөр ирсэн хүн танихгүй гайхахыг үзнэм

	Болрын талстаар цэцэг болон урганам би

	Босох зуунуудыг залгана гэдэгтээ баярланам

	Морин хуурын аялгуунд холын шувууд саатаж

	Морьтой хүн тэнгэрийн заадас тийш давхина

	Моддын мөчирт одод жингэнэн бүжиглэж

	Монгол оо! хайрлах сэтгэл эхийн хэвлийд хөдөлнө

	Он жилийн нүүдлээр оргилд тэмүүлнэм

	Орчлонгийн жаргал зовлонг буй биеэрээ мэдэрлээ

	Ээжийнхээ хайранд өлгийдүүлж үлгэр сонсож өслөө

	Эдүгээ би эх орноо хайрлахын жаргалыг мэднэ ээ!

	Үүрээр талын дунд мөөмөн гэрүүд цавцайж

	Өндөр настан эжий минь наранд цацал өргөнө

	Чигээрээ харь гараг руу хөлөг нисэв үү гэлтэй

	Цэнхэр утаа тооноор тэнгэр зуран одно

	Ээжийн цацлын сүү хун болон ниснэ

	Энэ замбуулинд ариун хайрыг дуулна

	Дөрвөн зүг, найман зовхист өглөө бүр жаргалаа илгээх

	Дүүрэн сэтгэлтэй ард түмэн гэдэг жаргалтай.

	Өнө мөнхийн хүсэмж, хүн чанараа дээдэлж

	Өөрийгөө бус өрөөлийг хайрлацгаа!

	Өчигдрийн алдаа бүгдийг өөрөөрөө цэглэж

	Үр ачдаа гэгээн ирээдүйг бэлэглэцгээ!

	Би хийнэ! гэсэн омголон хүслийг унтрааж чадах атлаа

	Битүү дотроо өөрийгөө шүтэж бүү сүүдэрлээч!

	Оролдож буй хүүхдэд та сэтгэлээсээ тусал!

	Орилоо илжгийг аргамаг гэж худал хэлэхээ боль!

	Гомдохдоо та хариу нэгийг санаж

	Гол шиг ариун сэтгэлээ бүү булингартуул!

	Өчүүхэн жаахан буртаг сэтгэлд нийлбэл

	Үрэгдэж эхэлдэг нандин «Хүн чанар» аа хайрлацгаа!

	Үзсэн маань насанд минь багадаагүй ээ!

	Өндөр оргилд чинь зовних эрх надад байна

	Өмнөх зуунуудаас ухаарсан маань олон ч

	Үнэндээ аймшгийн дээдийг миний зуун сэдсээн!

	Өмсгөл өмсөөгүй хорлонт илбэчид

	Өвч хуягласан рыцариас ч аймшигтай

	Инээд жаргалтай сайхан дүрийн цаадах

	Ийм дайсан хүмүүс биднээс төрлөө

	Зөвхөн л өөрийгөө хичээгч өнөөдрийн хүн үү?

	Зүгээр! Зүгээр гэж хэн бүртэй эвлэрэгч эелдэг хүн үү?

	Зүрх нь муудаад хэвтэрт орогч өөрөөсөө болсон уу?

	Зүсэн бүрээр ад бологсод этгээд төрсөн үү?

	Харь холын зочин дүрт ихэрхүү зантан

	Халуун хүйтнийг мэдэрдэггүй мэт алмай царайтан

	Бүдэрсэн нэгнийг инээж байгаад түлхэгчид

	Бүгдээр өнөөдөр бидний дунд байсаар байна

	Шинэ ирээдүйн хүн төрөлхтнийг зөгнөнөм

	Шилдэг бүгдийг агуулсан зохиомол хүн

	Өөрсдийн минь жаргаж, гуньсан ертөнцийг

	Өвлөлөө гэвэл баярлах ч юм биш дээ!

	Аялгуу дууг тэд зохиож чадах уу?

	Амрагийн уруулыг зөөлхөн үнсэж чадах уу?

	Эх сайхан байгалийг хайрлаж чадах уу?

	Эхээс төрөөд эцэст үхэж болох уу?

	Агуу их суу бүтээлийн өмнө сөгдөх гэж бид төрсөн

	Ажилдаа ядарч хөлсөө харж баярлах гэж бид төрсөн

	Үрдээ бүүвэйн дуу аялах эхийг харж уярах гэж төрсөн

	Үлэмжийн орчлонд бие биеэ хайрлах л гэж төрсөөн!

	Өнө мөнхийн хүсэмж хүн чанараа дээдэлж

	Өөрийгөө бус өрөөлийг хайрлацгаа!

	Өчигдрийн алдаа бүгдийг өөрөөрөө цэглэж

	Үр ачдаа гэгээн ирээдүйг бэлэглэцгээ!

	Агуу их ирээдүйг чинь хүн чамтай дархлах

	Асан дүрэлзэх гал би өгүүлнэм!

	Хүн чиний нялх балчрыг чинь мэднэ

	Хүүхэд насны гэгээн цайлган өдрүүдийг чинь мэднэ

	Анх хүн чи гал намайг

	Аянга цахилгаан дотроос сүжрэн харж

	Хүсэл мөрөөдлийн тэнгэртээ оддоос ч эрхэм

	Хүндлэн дээдэлж сүслэн биширдэг байсан

	Овгийн чинь үхлээр солих амин хөдөлмөр

	Өөдрөг хүсэл танин мэдэхүйн цаглашгүй зоригоор

	Газрыг хуйхлан шатаах түймэр дотроос

	Гал би хүн чамд олзлогдсон

	Отог омгоороо намайг та нар хүндэтгэж

	Одтой тэнгэр цас бороонд манаж

	Он жил өнгөрсөөр... би чамтай

	Одоог хүртэл хамт дүрэлзсээр ирлээ

